
                                  FIL-QORTI CIVILI 
			(SEZZJONI TAL-FAMILJA)

L-ONOR. IMHALLEF ANTHONY VELLA


Seduta ta’ nhar it-Tlieta   29 ta’ Novembru  2022

Rikors nru: 16/2017 AGV;

 S Z  X
Vs
 A X 

Il-Qorti;

Rat ir-Rikors guramentat ta’  S ZX , datat 25 ta’ Jannar 2017;

Tesponi bir-rispett u bil-gurament taghha tikkonferma illi:

1. Hija zzewwget lill-konvenut  AX  fil-15 ta’ Marzu 2014 bir-rit civili skond kif jidher mic-certifikat hawn mehmuz u mmarkat Dok. A;

2. Minn dan iz-zwieg twieled tifel: L  li twieled fit-8 ta’ April 2015, skond kif jirrizulta mic-certifikat hawn mehmuz u mmarkat Dok. B;

3. Il-Hajja konjugali tal-kontendenti ma baqghetx possibli minhabba adulterju minnnaha tal-konvenut.

4. Ghall-ewwel sentejn u tliet xhur taz-zwieg ir-relazzjoni ta’ bejniethom dehret wahda tajba u normali, sakemm nhar is-27 ta’ Gunju 2016, l-attrici saret taf li l-konvenut zewgha kien ghaddej b’relazzjonijiet sesswali ma’ zewg persuni fuq ix-xoghol u li wahda minn dawn il-persuni kienet ragel li wara li ghamel operazzjoni sar mara, u l-konvenut zewgha kellu relazzjonijiet sesswali ma’ din il-persuna kemm meta kienet ragel u kemm wara li saret mara.

5. Dak inhar stess li l-attrici saret taf dan kollu, hija ikkonfrontat lil zewgha b’dan kollu u hu ammetta kollox; ammetta li kellu ir-relazzjonijiet kemm qabel u kemm wara z-zwieg u mal-persuni li semmietlu u qalilha li ma setax jaghmel mod iehor minnhabba li kien ibati minn sex addiction kompulsiva. L-attrici rrealizzat li kienet ghexet ma’ ragel b’ zewg ucuh u fil-fatt ma kinitx taf min kien il-veru bniedem li izzewwget. Dak il-hin stess tal-konfront il-konvenut qabad u ha hwejjgu u telaq mid-dar matrimonjali.

6. L-attrici immedjatament fethet proceduri ta’ medjazzjoni permezz ta’ ittra datata 30 ta Gunju 2016 (Medjazzjoni Numru 1011/2016/VZ) kopja hawn mehmuza Dok. E u fetah preceduri ta’ medjazzjoni l-konvenut ukoll permezz ta ittra datata 28 ta’ Lulju 2016 (Medjazzjoni Numru 1058/2016/VZ) kopja hawn mehmuza Dok . F, li bdew jinstemghu flimkien.

7. Minhabba li l-agir tal-konvenut – li jipprattika promiskuwita’ sesswali intensa, frekwenti u diversifikata tant li ghandu spettru wiesa’ ta’ attrazzjoni sesswali li tinkludi persuna transgender li maghha kellu x’jaqsam qabel u wara l-gender re-assignment – jaghti indikazzjoni qawwija li l-konvenut jista’ jkun ibati minn disturb serju fuq livell ta’ struttura ta’ personalita’, u ghalhekk l-attrici ma setghetx tissogra li thalli lill-konvenut jiehu lil binhom minuri mieghu ghall-access liberu ghax bezghet li l-minuri jista jigi espost ghal ezempju hazin.
li jikkorromph u jikkondizzjonah u jaghmillu hsara fl-izvilupp tieghu. It-Tifel ghalhekk jehtieg li jigi protett u mhux espost ghal-imgieba ta’ missieru. Stqarrijiet maghmula mill-konvenut stess juru l-intenzjoni tieghu li lit-tifel jedukah b’mod li fil-verita jikkorrompih- ara affidavit ta’  FZ  (Dok. E) u ta’  CZ  (Dok. F).

8. L-attrici hadet pariri ta’ persuni li jifhmu f’dan il-qasam u irrealizzat li matul ir-relazzjoni kollha mal-konvenut hija kienet ilha tinnota li huwa kellu addictions kompulzivi varji li hu kien jimmanifesta u li kull meta kienet tigbidlu l-attenzjoni ghalijhom huwa kien idawwarha u jikkonvinciha li dak kienet qed tinnota ma kientx daqstant gravi.

9. L-Attrici ghalhekk talbet li l-access jinghata taht supervizjoni u opponiet ghat-talbiet tal-konvenut ghall-access liberu. Prezentament l-access ghal-minuri huwa ta’ tliet darbiet fil- gimgha taht supervizjoni fil-bini tal-Appogg. Din il-kwistjoni baqghet pendenti taht il- proceduri ta’ medjazzjoni u wara li l-partijiet inghataw smiegh, l-onorabbli Qorti tal-Familja appuntat espert psikologu u sepert psikjatra sabiex jaghmlu r-rapport taghhom. Ir-Rikors tal- konvenut f’dan ir-rigward gie differit sine die sam a jigu pprezentati ir-rapporti tal-esperti.

10. L-attrici talbet li l-medjazzjoni tinghalaq u din l-onorabbli Qorti , permezz ta’ Digriet Numru 2941/16 (Dok. E) u Digriet Numru 2942/16 ( Dok. F) tat-28 ta’ Novembru 2016, iddikjarat il- medjazzjoni maghluqa u awtorizzat lill-partijiet sabiex jifthu kawza.

Ghaldaqstant l-attrici titlob umilment li din l-Onorabbli Qorti joghgobha:

1. Tippronunzja s-separazzjoni personali bejn il-kontendenti u dana minhabba ragunijiet li ghandu htija taghhom il-konvenut kif ser jigi spjegat fil-kawza;
2. Tafda lill-attrici l-kura u l-kustodja ta’ binha minuri L ; 
3. Tiddetermina l-access ta’ binhom minuri ghal missieru u l-modalita’ ta’ dan l-access wara li tittiehed in konsiderazzjoni l-opinjoni ta’ esperti;
4. Tapplika kontra l-konvenut is-sanzzjonijiet li tahseb ghalijhom il-Ligi fosthom dawk taht l-  artikolu 48, 51, 52, u 53 tal-Kodici Civili;
5. Ixxolji l-komunjoni ta’ l-akkwisti ezistenti bejn il-partijiet u tillikwida u taqsam l-istess f’ zewg porzjonijiet, mhux neccessarjament indaqs, li jigu assenjati wahda lil kull wahda mill- partijiet, bl-applikazzjoni tras-sanzjonijiet imsemmijia fir-Raba’(4) talba, u jekk ikun mehtieg tahtar periti ghal dan il-ghan;
6. Tawtorizza lill-attrici tghix fid-dar matrimonjali ma’ binha u tordna l-allontanament tal-konvenut mill-istess dar;
7. Tordna lill-konvenut ihallas manteniment lill-attrici ghaliha u ghal binha minuri f’ammont lijigi likwidat mill-Qorti;
8. Tordna lill-konvenut irodd lill-attrici l-beni parafernali taghha;
9. Tawtorizza lill-attrici terga’ tiehu kunjom xbubitha li huwa Z.

Bl-ispejjez kontra l-konvenut li huwa minn issa ghas-subizzjoni.


Rat ir-Risposta guramentat ta’  AX ;  datata 10 ta’ Mejju 2017 
Jesponi bir-rispett u bil-gurament jikkonferma li jaf personalment:

1. Illi fir-rigward tal-ewwel talba rikorrenti , l-eccipjent ma joppnix li tigi pronunzjata s-separazzjoni personali bejn il-kontendenti izda ghal dawk ir-ragunijiet unikament attribwibbli lir-rikorrenti, kif ser jigi spjegat f’dina l-kawza. L-Eccipjent jichad bil-qawwa l-allegazzjobijiet diretti kontrih minn martu fir-rikors promotur.
2. Illi t-tieni talba attrici ghandha tigi michuda, u dana peress li jmur kontra l-interess suprem tal-minuri li l-kura u l-kustodja tieghu tigi fdata lillha esklussivament, izda tali kura u kustodja ghandha tkun fdata b’mod kongunt bejn il-kontendenti, b’access xieraq li dina l- Onorabbli Qorti joghgobha tiffissa, inkluz ukoll bi provvediment dwar kif ghandu jigi ezercitat l-access fil-festi u f’jiem partikolari tas-sena.

3. Illi l-eccipjent ma jopponiex it-tielet talba attrici sabiex din l-Onorabbli Qorti tiddetermina l- access tal-minuri  LX , b’dana pero li din l-Qorti ghandha tiehu konsiderazzjoni biss ta’ opinjonijiet esperti jekk hija tkun tal-gehma li dawn huma mehtiega f’dan il-kaz, u li f’kull kaz, l-istess esperti jkunu nominati minn din l-istess Onorabbli Qorti.

4. Illi dwar ir-raba talba rikorrenti, ma tezisti l-ebda raguni ghala s-sanzjonijiet kontemplati fl- artikolu minn 48 sa 53 tal-Kapitolu 16 tal-Ligijiet ta’ Malta ghandhom jigu applikati kontra l- eccipjent, liema sanzjonijiet pero’ ghandhom jigu applikati fil-konfront tal-istess rikorrenti.

5. Illi ghar-rigward il-hames talba, l-eccipjenti jaqbel li l-komunjoni tal-akkwisti ezistenti bejn il- partijiet tigi dikjarata xolta u li din tigi likwidata u divizi bejn il-kontendenti, bl-eventwali bejgh b’licitazzjoni ta’ dak kollu li m’huwiex kommodament divizibbli , bl-ammissjoni ta’ oblaturi estranji, u danakollu okkorredndo bl-opera ta’ perit nominand jekk ikun mehtieg, u b’dana wkoll li ma hemm l-ebda data li fija jista’ jinghad li l-eccipjent b’xi mod iddekada minn kull akkwist maghmul bix-xoghol u bil-hila tar-rikorrenti billli hu m’huwiex hati gaht-tifrik taz- zwieg, liema zwieg tfarrak b’mod irrimedjabbliment ghar-ragunijiet unikament imputabbli lir-rikorrenti.

6. Illi l-eccipjent ma jopponiex is-sitt talba attrici.

7. Illi rigward tas-seba’ talba riferibbilment ghall manteniment li r-rikorrenti qed titlob ghal- bzonnijiet taghha , din it-talba ghandha tigi rigettat peress li r-rikorrenti li ghadha ta’ eta zghira, tahdem u ghandha dhul sostanzjali, u ghal hekk ma tehtieg l-ebda manteniment. Fi kwalunkwe kaz m’hemm xejn x’jimpedixxi lir-rikorrenti milli ikollha l-mezzi sufficjenti sabiex tmantni lilha nnfisha. Illi fir-rigward tat-talba ghal -manteniment ghal-ibnu minuri l-esponent jaqbel illi huwa ghandu jikkontrbwixxi ghall-manteniment tieghu skont il-mezzi tighu, tar-rikorrenti u l- bzonnjiet tal-istess minuri, kif effettivament qed jaghmel.

8. Illi riferibbilment ghat-tmien talba, l-eccipjent m’ghandu l-ebda beni u krediti parafernali u/ jew dotali appartenenti lill-attrici fil-pussess tieghu , invece hija propju l-attrici li ghandha thallas u /jew tirrestitwixxi l-beni u l-krditi parafernali u dotali tal-eccipjent.

9. Illi l-eccipjent ma jopponix id-disa’ talba attrici.

10. Illi l-ispejjez tal-kawza odjerna ghandhom jigu sopprtati esklussivament mir-rikorrenti stante li l-intransigenza taghha rrendiet impossibli li s-separazzjoni personali taghhom issir konsenswalment.

Salvi eccezzjonijijiet ulterjuri.

Rat id-dokumenti esebiti.
Semghet il-provi.
Rat l-atti kollha tal-kawza.
Rat is-sentenza in parte tal-31 ta’ Mejju 2018, fejn giet ordnata t-terminazzjoni tal-komunjoni.
Rat id-diversi digrieti li nghataw pendente lite.
Rat is-sottomissjonijiet finali tal-partijiet.

IKKUNSIDRAT:

Illi l-fatti li taw lok ghal din il-kawza kienu, fil-qosor, is-segwenti. Il-partijiet kienu ltaqghu fuq il-post tax-xoghol taghhom l-HSBC Call Centre gewwa Hal Qormi fl-2007, u wara ftit taz-zmien ghazlu li jmorru jghixu flimkien fil-post tal-konvenut. Ir-relazzjoni baqghet tikber, u fl-2012 marru jghixu f’dar tal-genituri tal-attrici. Izzewgu fl-2014, u l-attrici harget tqila fi ftit xhur u kellhom wild sena wara, fit-8 ta’ April, 2015. Gara li, f’Gunju 2016, l-attrici saret taf li l-konvenut kellu relazzjonijiet sesswali ma’ zewg persuni ohra, meta kienu gia’ mizzewga. Hi kkonfrontatu b’dan, u hu ammetta maghha. Dakinhar stess hu qabad hwejgu u hareg mid-dar matrimonjali. Minn dakinhar il-partijiet infirdu. Saru zewg medjazzjonijiet bejniethom li wasslu ghal din il-kawza.

Illi bla tlaqliq ta’ xejn il-Qorti tara li l-adulterju tal-konvenut, li rrisulta ampjament mill-provi prodotti tal-attrici u ammess ukoll minnu stess, huwa l-kagun ewlieni li dan iz-zwieg ma damx aktar minn sentejn. Hija evidenti ghall-Qorti li l-konvenut m’ghandux l-icken idea ta’ x’jfisser zwieg, impenn shih lejn familja u fedelta’ lejn martu. Il-Qorti semghet kif l-attrici saret taf b’dawn ir-relazzjonijiet li l-konvenut kellu, u kif din l-ahbar halliet effett negattiv hafna fuqha. Il-Qorti semghet ukoll il-preokupazzjoni ewlenija tal-attrici dwar l-access tal-konvenut ma’ binhom. Di fatti, il-kawza aktar iccentrat ruhha fuq din il-materja milli fuq is-separazzjoni innifisha.

Fil-kors tas-smigh tal-provi, li bdew fil-medjazzjoni kemm bl-involviment tal-haddiema socjali tad-Direttorat ghall-Harsien tat-Tfal kif ukoll bin-nomina ta’ Carmen Sammut bhala psikologa, il-Qorti rat kif l-access beda taht supervizjoni u kompla sakemm sar ‘monitored’ mid-Direttorat u issa huwa liberu b’hinijiet u granet fissi, Il-biza’ tal-attrici hija li l-konvenut mhuwiex missier idonju minhabba f’din il-fissazzjoni tieghu, li hu stess isejjah bhala ‘sex addiction’, li jrid ifittex li jkollu relazzjoni sesswali ma’ terzi. L-attrici tibza’ li din tista’ taffettwa lit-tifel jekk u meta jithalla wahdu mieghu ghal sieghat twal. Ghalhekk l-ewwel sar l-access taht supervizjoni, li kien dam aktar minn sentejn, sa ma gie stabbilit li ma hemm ebda periklu ghall-minuri. Tul dan iz-zmien kien hemm l-interventi tal-espert tal-Qorti, Carmen Sammut, kif ukoll tal-haddiema socjali tad-Direttorat. Illum l-access huwa wiehed minghajr dawn ir-restrizzjonijiet.

Illi ghalhekk il-Qorti sejra tghaddi biex tikkunsidra t-talbiet tal-attrici fid-dawl tal-provi kollha prodotti.

Tortijiet ghat-Tkissir taz-Zwieg

Gurisprudenza 

In tema legali ssir referenza ghas-sentenza tal-Qorti tal-Appell fl-ismijiet Susan Armeni vs Leonard Armeni, deciza fit-30 Ottubru 2015, fejn il-Qorti enuncjat: 'Din il-Qorti tosserva li z-zwieg huwa intiz sabiex il-partijiet jizviluppaw bejniethom komunjoni ta’ hajja u ta’ imhabba kemm lejn xulxin kif ukoll lejn it-tfal taghhom u l-konjugi ghandhom jagixxu fl-interess tal-familja li ghandha tkun l-ewwel prijorita` fiz-zwieg.' 

L-Artikolu 40 tal-Kodiċi Ċivili, jistipula:
“Kull waħda mill-persuni miżżewġin flimkien tista’ titlob il-firda minħabba eċċessi, moħqrija, theddid jew offiżi gravi tal-parti l-oħra kontra l-attur, jew kontra xi wieħed jew ieħor mit-tfal tiegħu, jew minħabba li l-ħajja flimkien ma tkunx għadha possibbli għax iż-żwieġ ikun tkisser irremedjabilment”. 

Permezz tas-sentenza fl-ismijiet Caterina Agius vs. Benedict Agius ġie enunċjat illi l-Liġi tqiegħed bħala motivi illi jiġġustifikaw l-azzjoni tas-separazzjoni personali, l-episodji saljenti tal-ħajja konjugali, u mhux inċidenti minuri. Fil-każ fl-ismijiet Elisa Thompson vs. Edward Thompson imbagħad ġie stabbilit illi sabiex tiġi promossa b’suċċess l-azzjoni tas-separazzjoni personali, m’hemmx ħtieġa illi jiġu ppruvati l-eċċessi, sevizzi, minaċċji u l-inġurji gravi b’mod kumulattiv, iżda jkun suffiċjenti illi tiġi pprovata raġuni waħda sabiex jiġi stabbilit illi l-ħajja matrimonjali tkun ġiet reża impossibbli da parti ta’ xi waħda mill-partijiet jew min minnhom. 

Iktar minn hekk l-Artikolu 38 tal-Kodici Civili li jipprovdi illi:
“Kull parti miżżewġa tista’ titlob il-firda minħabba l-adulterju tal-parti l-oħra.” 

Fil-kaz odjern, l-adulterju tal-konvenut mhux biss gie ppruvat, izda gie anke ammess minnu stess fix-xhieda moghtija minnu in kontroezami; jidher li d-disgwid principali fil-fatt huwa sa meta tali adulterju baqa’ ghaddej, jekk hux anke wara t-twelid tat-tifel o meno, izda dan ma jaghmilx differenza ghal din il-Qorti gjaladarba gie ammess minnu stess li fil-fatt sat-tqala huwa kien ghad qed ikollu relazzjonijiet extra-konjugali.

In tema legali ssir referenza ghas-sentenza tal-Prim’ Awla tal-Qorti Civili tas-27 ta’ Gunju, 1964, fl-ismijiet Rosina Micallef v. Angelo Micallef, fejn gie osservat: “Li f’materja ta’ provi tal-adulterju, id-dimostrazzjoni tieghu tista’ tkun fornita bil-mezzi kollha legali li jkunu idonei biex jista’ jigi determinat il-konvinciment tal-Imhallef ‘poiche’ nessuna limitazione e’ posta dalla legge (Azzolina....)Non e’ necessaria la sorpresa in flagrante e tanto meno la testimonianza ‘de visu’, evidentemente difficile a raggiungersi per questo genere di fatti”... U ghalhekk stante d-diffikulta tal-prova huwa ormai pacifiku anki fil-gurisprudenza li l-adulterju jista’ jigi pruvat permezz ta' indizji u prezunzjonijiet, purche' dawn ikunu gravi, precizi u konkordanti, b'mod li ma jhallu ebda dubju f'min ghandu jiggudika.” 

Illi ghalhekk fil-kaz odjern, il-Qorti ma tistax hlief issib lill-konvenut hati ta’ adulterju fil-konfront ta’ martu u takkolla lilu t-tortijiet ghat-tifrik taz-zwieg. 


Dwar il-Minuri

Kura u Kustodja
Illi jirrizulta u qatt ma gie kontradett illi l-minuri u l-esponenti omm ghandhom relazzjoni impekkabbli bejniethom. Jirrizulta wkoll illi l-konvenut ma ressaqx kontrotalba u kwindi mhux jitlob li l-minuri jabita mieghu.
Issir referenza ghas-sentenza fl-ismijiet Giuseppe Scicluna vs Maria Scicluna pro et noe deciza mill-Prim’ Awla tal-Qorti Civili fil-31 ta’ Mejju, 1958 (Vol. XLII.ii.1068) inghad “li l-kura tat-tfal komuni (..omissis..) hija regolata mill-principju ta’ l-aqwa utilita’ u l-akbar vantagg ghall-interess ta’ l-istess tfal li c-cirkostanzi tal-kaz u l-koefficjenti tal-fatti partikulari tal-mument ikunu jissuggerixxu”. Fil-kawza fl-ismijiet Yolanda Formosa vs Maggur Frank Formosa deciza fl-10 ta’ Gunju, 1964 (XLVIII.ii.1033) deciza mill-Prim’ Awla tal-Qorti Civili nghad illi “b’gid tat-tfal ghandna nifhmu mhux tant il-profitt materjali kemm il-ben esseri morali taghhom. It-tfal, f’kawzi bhal dawn, m’humiex oggett in kontraversja u l-interess tal-genituri fil-kwistjoni dwar il-kustodja taghhom huwa nservjenti ghall-interess tat-tfal”. 
Similarment, fil-kawza fl-ismijiet Sylvia Melfi vs Philip Vassallo deciza mill-Onorabbli Qorti ta’ l-Appell fil-25 ta’ Novembru, 1998 dik l-Onorabbli Qorti qalet illi:- “In this case the Court must seek to do what is in the sole interest of the minor child. In its decision whether the care and custody of the child should be given to one parent or the other the Court must solely be guided by what is most beneficial to the child”. Similarment fil-kawza fl-ismijiet Jennifer Portelli v. John Portelli deciza nhar il-25 ta’ Gunju, 2003 il-Qorti qalet li “il-kura tat-tfal komuni (omissis) sew fil-ligi antika u anke dik vigenti kif ukoll ta’ gurisprudenza estera u f’dik lokali hija regolata mill-principju tal-aqwa utilita` u l-akbar vantagg ghall-interess tal-istess tfal li c-cirkostanzi tal-kaz u l-koefficjenti tal-fatti partikolari tal-mument ikunu jissugerixxu”.
B’zieda mas-suespost, fil-kawza fl-ismijiet Carmelo Mizzi vs Mary sive Moira Mizzi deciza minn din l-Onorabbli Qorti nhar it-30 ta’ Gunju 2015, din l-Onorabbli Qorti kienet tenniet hekk: “Rilevanti dak li ntqal mill-Qorti tal-Appell Ingliz f’sentenza fl-ismijiet “Newham London Borough vs AG li kienet qed titratta l-ligi bl-isem The Children Act 1988: “Of course, the words of the statute must be considered, but I do not believe that Parliament intended them to be unduly restrictive when the evidence clearly indicates that a certain course should be taken in order to protect the child[footnoteRef:1].” [1:  [1993] 1 FLR 281 at 289, CA.] 

F'sentenza ohra datata 5 ta' Dicembru 2014 fl-ismijiet Marion Meli vs Emanuel Meli l-Qorti ta' l-Appell, irreferiet ghas-sentenza fl-ismijiet John Cutajar vs Amelia Cutajar tat-28 ta’ Jannar 1956, fejn gie ritenut illi “apparti l-hsieb ta’ ordni morali u dak ta’ ordni legali, li ghandhom setgha fil-materja ta’ kura u kustodja tat-tfal in generali, il-principju dominanti ‘in subiecta materia’ li jiddetermina normalment il-kwistjonijiet bhal dawn in xorta ta’ din il-kawza huwa dak tal-aktar utitlita` u dak tal-aqwa vantagg u interess tal-istess minuri fl-isfond tac-cirkostanzi personali u de facto li jkunu irrizultaw mill-provi tal-kaz li jrid jigi rizolut”.  
Issir referenza wkoll ghall-kawza fl-ismijiet Miriam Cauchi vs Francis Cauchi fejn il-Qorti skartat “it-talba ghall-kura u kustodja kongunta ghaliex bhala Sistema m’hijia prattikabbli meta l-genituri ma jiftehmux bejniethom.” Kif intqal fis-sentenza Francienne Fenech vs Alexander Fenech, “id-decizjoni tal-Qorti f’din il-materja tmur lil hinn minn jekk parti hijiex kapaci jew affidabbli. Il-Qorti trid tiehu kont ta’ x’inhu fl-interess suprem tal-minuri mil-lat l-aktar ampju tieghu, inkluz is-sahha fizika u psikologika taghhom, kif ukoll il-mod kif ukoll l-animu li jaraw li l-genituri ghandhom fil-konfront ta’ xulxin.
Fic-cirkostanzi partikolari tal-kaz odjern, stante li jidher li l-partijiet ghadhom ma lahqux sitwazzjoni fejn kapaci jiddiskutu minghajr ma jilletikaw, il-Qorti sejra tordna li l-kura u l-kustodja tal-minuri L, tkun fdata b’mod esklussiv f’idejn l-Omm, limitatament fir-rigward ta’ decizjonijiet ta’ natura edukattiva; filwaqt li din ghandha tibqa’ kongunta fir-rigward ta’ decizjonijiet ta’ sahha kif ukoll dwar il-hrug o meno ta’ passaport tal-minuri.

Dwar l-Access tal-Missier
Il-lum il-Minuri ghandu 7 snin u nofs, u jidher li ghandu relazzjoni tajba ma’ missieru li jidher li segwa r-rakkomandazzjonijiet tal-esperti li nhatru fil-mori tal-kawza odjerna u anke attenda kors fi hdan l-Agenzija Appogg. 

Illi jirrizulta wkoll, anke bl-ghajnuna tal-professjonisti li segwew il-kaz odjern mill-qrib, li l-minuri llum ghandu relazzjoni ahjar ma’ missieru u l-andament tal-access jidher li sejjer tajjeb. 

Konsegwentement, il-Qorti qed tordna li l-access tal-Minuri mal-Missier ikun skont is-segwenti:
Kull nhar ta’ Tlieta u Hamis mill-4.00pm sat-8.00pm, kif ukoll darba nhar ta’ Sibt mill-10.00am sal-6.00pm alternat ghal nhar ta’ Hadd fl-istess hinijiet il-gimgha ta’ wara. 

Kif appena l-wild jaghlaq tmien snin, il-Missier ghandu jibda jezercita sleepovers mal-minuri darba mill-Gimgha fis-6pm sal-ghada s-Sibt fis-6pm, alternat il-gimgha ta’ wara mis-Sibt ghall-Hadd fl-istess hinijiet.

Dwar il-Manteniment
Illi jirrizulta li fil-mori tal-medjazzjoni, il-missier kien gie ordnat ihallas Eur 230 kull erba’ gimghat bhala manteniment ghall-minuri oltre nofs l-ispejjez ta’ sahha u edukazzjoni tal-istess u sussegwentement u cioe` fis-sena 2021, dan l-ammont gie rivedut ghall-Eur 350 oltre ghal nofs l-ispejjez ta’ sahha u edukazzjoni tal-istess wild.

Illi jigi rilevat illi skont l-Artikolu 3B(2) tal-Kap 16 tal-Ligijiet ta’ Malta, l-obbligu tal-manteniment ghall-ulied minuri, jserrah fuq iz-zewg genituri b’mod ugwali u l-gurisprudenza nostrana tghallimna illi l-ebda skuza ma tezisti biex tezimi individwu milli jivversa manteniment ghall-ulied. Issir referenza ghas-sentenza fl-ismijiet Borg Angelo v Borg Kristen moghtija nhar l-24 ta' Gunju 2009, fejn inghad:
“In tema legali jigi osservat li, ghalkemm il-manteniment dovut ghandu jkun proporzjonat bejn il-mezzi tal-konvenuta u l-bzonnijiet tal-minuri, jibqa’ ferm il-principju li “kull genitur ghandu obbligu jikkontribwixxi ghall-ghixien u l-manteniment tal-ulied, u ghal dan il-ghan kull genitur ghandu jara x’ jaghmel biex jaghmel sforz genwin [anke a skapitu tal-interessi personali tieghu] biex imantni lill-ulied li jkun gab fid-dinja” multo magis meta, bhal fil-kaz prezenti, il-genitur, allura l-konvenuta, kapaci tahdem u tiggenera introjtu.”

Issir ukoll referenza ghall-artikolu 54 tal-Kap. 16 tal-Lijiet ta’ Malta skont liema, l-ammont tal-manteniment ghall-ulied ghandu jigi stabbilit billi jitqiesu l-mezzi tal-miżżewġin, il-ħila tagħhom li jaħdmu u l-bżonnijiet tagħhom, u għandhom jitqiesu wkoll iċ-ċirkostanzi l-oħra kollha tal-miżżewġin u tal-ulied, inkluż dan li ġej: (a) il-bżonnijiet tal-ulied, wara li jkunu tqiesu ċ-ċirkostanzi kollha tagħhom; … (e) kull qligh jew beneficcju li l-mizzewgin, jew min minnhom, jircevu skont il-ligi, minbarra kull ghanuna socjali li mhix kontributorja li tkun qed tithallas lilhom taht l-Att dwar is-Sigurta’ Socjali.

Fil-kawza Claire Booker v Roger Mahlangu, bin-numru 183/2016RGM u deciza fis-7 ta’ Dicembru 2017, din il- Qorti tenniet;
“Il-Qrati taghna kostantament irritenew illi l-quantum tal-manteniment tal-minuri pagabbli mill-genitur li m’ghandux il-kustodja tal-minuri, jigi stabbilit wara apprezzament li l-Qorti trid taghmel tal-fatti migjuba quddiemha fid-dawl tal-provvedimenti legali appena citati.”

Fil-kawza fl-ismijiet Angela Conti vs Lawrence Bonnici, deciza mill-Qorti ta’ l-Appell fis-6 ta’ Frar 2015 intqal hekk:- 
“Wiehed l-ewwelnett jifhem li f’ezercizzju bhal dak li taghmel il-Qorti meta tiffissa hlas ta’ manteniment l-istess Qorti tkun qed taghmel apprezzament tal-fatti li jkollha quddiemha u mbaghad skond l-artikoli fuq imsemmija tal-Kodici Civili tasal ghall-konkluzzjoni taghha dwar x’ghandu jkun l-ammont gust li jithallas.” 

Illi fic-cirkostanzi partikolari tal-kaz u l-eta` tal-minuri, din il-Qorti qed tillikwida manteniment fis-somma ta’ Eur €350 kull xahar, flimkien ma’ nofs l-ispejjez ta’ sahha, edukazzjoni u attivitajiet extra-kurrikulari tal-wild minuri.
Illi kif appena l-minuri jaghlaq tlittax-il sena (13), dan il-manteniment ghandu jigi awtomatikament awmentat ghall-Eur €400 fix-xahar, flimkien ma’ nofs l-ispejjez ta’ sahha, edukazzjoni u attivitajiet extra-kurrikulari tal-wild minuri.
Mal-gheluq tal-eta’ ta’ sbatax-il sena (17), il-manteniment ghandu joghla ghal €450 fix-xahar, dejjem oltre nofs l-ispejjez ta’ sahha w edukazzjoni w l-ativitajiet extra-kurrikulari. Dawn iz-zidiet fil-manteniment huma minnflok iz-zieda ghall-gholi tal-hajja.

Dan il-manteniment ghandu jibqa’ jithallas sakemm il-wild jaghlaq 18-il sena jekk jieqaf mill-istudji fuq bazi full time u/jew sal-eta` ta’ 23 sena jekk jibqa’ jistudja full time skont liema minn dawn tavvera ruhha l-ewwel. In oltre, jekk il-wild ikollu part time u/jew summer job, u jkun ghadu qed jistudja full time, il-manteniment hawn ordnat irid jibqa’ jithallas. Jekk wara l-eta` ta’ tmintax-il sena jkun ghadu qed jistudja fuq bazi full time u jghix wahdu u mhux mal-Omm, il-manteniment ghandu jithallas direttament lilu.

Komunjoni tal-Akkwisti
Jirrizulta li l-komunjoni tal-akkwisti tal-kontendenti giet xolta b’sentenza moghtija nhar il-31 ta’ Mejju 2018 u ghalhekk fadal biss li l-Qorti tillikwida l-istess. 

Mill-provi, jirrizulta li l-partijiet dejjem qasmu l-ispejjez bejniethom nofs bin-nofs u fil-fatt it-tnejn ikkonfermaw li huma kienu jahdmu b’sistema ta’ kitty anke jekk qatt ma zammew kontijiet kongunti bejniethom. 

L-attrici ssostni li fil-fatt hija kienet tafda lil zewgha u li kien jitlobha bhala sehemha kienet ittihulu, anke jekk mhux necessarjament kollox kien jintefaq ghall-ispejjez tad-dar tant li hija ssostni li gieli talabha ammont ikbar min-nofs l-ispiza, anke jekk dan hi ssostni li saret tafu wara li inqala’ d-disgwid bejniethom. 

Illi madanakollu stante li l-partijiet kellhom il-komunjoni tal-akkwisti bejniethom, dan huwa ghal kollox irrilevanti, ghaliex l-ispejjez li jonfoq wiehed jew wahda minnhom, effettivament qed jithallsu ghan-nom tat-tnejn u ghalhekk mhux il-kaz li wiehed jew wahda minnhom ghandha dritt ghar-rifuzjoni ta’ hlasijiet li setghu saru iktar mid-dhul tieghu jew taghha meta dan jappartjeni lill-komunjoni. 

Mhux l-istess jinghad ghall-ispejjez li saru minnhom ghall-perjodu ta’ qabel iz-zwieg kemm fil-propjeta` fejn kienu jghixu flimkien u kemm fil-propjeta` li l-konvenut kellu. Illi stante li jirrizulta anke mill-kontijiet bankarji taghhom li fil-fatt hafna mill-ispejjez kollha, relattivi ghaz-zewg propjetajiet thallsu b’mod ugwali, billi hallashom il-konvenut u gie rifuz mill-attrici, din il-Qorti thoss li m’ghandu jkun hemm ebda rifuzjoni favur parti jew ohra f’dan ir-rigward. Bl-istess mod il-konvenut m’ghandux jigi rimborsat ta’ xogholijiet li allegatament huwa ghamel fid-dar fejn il-partijiet kienu jabitaw flimkien, u dan ghandu jigi pacut mal-fatt illi huwa kien jghix hemmhekk minghajr ma jhallas renta u dan oltre ghall-fatt li t-tort ghat-tifrik taz-zwieg huwa attribwit lilu u ghalhekk din il-Qorti ma thossx li ghandu jigi likwidat ebda ammont favurih anke ghaliex ma ingiebet ebda prova tal-quantum tal-istess xogholijiet u/jew spejjez.

Illi bl-istess mod, il-Qorti lanqas ma taqbel li xi parti ghandha dritt ghal spejjez ta’ honeymoon u/jew spejjez tat-tieg u dan stante li dawn tgawdew miz-zewg partijiet; bl-istess mod lanqas ma ingiebet prova li r-rigali li l-partijiet qalghu fit-tieg b’xi mod kienu marbutin ma’ parti wahda biss u ma kinux rigali intizi ghaz-zewg kontendenti; u fil-fatt tali ammonti intuzaw minnhom it-tnejn.

Illi mhux kontestat illi l-partijiet kienu jghixu kemm qabel iz-zwieg u kemm wara z-zwieg fi propjeta` tal-genituri tal-mara, u dan minghajr ma jhallsu kera anke jekk jidher li huma ghamlu xi xogholijiet fl-istess fond. Bl-istess mod mhux kontestat illi l-konvenut kera l-propjeta` parafernali tieghu versu l-kirja ta’ Euro €650 kull xahar b’effett minn Mejju 2014. Ghal fini ta’ kalkoli l-ammont li din il-Qorti sejra tikkalkula huwa ghall-perjodu minn Mejju 2014 sal-31 ta’ Mejju 2018 meta giet tterminata l-komunjoni tal-akkwisti, fl-ammont ta’ wiehed u tletin elf u mitejn ewro (Eur 31,200), jigifieri Euro €650 fix-xahar ghal 48-il xahar. 

Illi ghalhekk fic-cirkostanzi din il-Qorti qed tordna lill-konvenut sabiex ihallas lill-martu s-somma ta’ hmistax-il ef u sitt mitt ewro (Eur €15,600) bhala sehemha mill-kirjiet li huwa ppercepixxa wahdu mill-propjeta` parafernali tieghu u dan kif del resto anke ammess minnu stess in kontroezami.

Kull parti ghandha zzomm il-kontijiet bankarji.

DECIDE:

Ghal dawn il-motivi l-Qorti;

1. Tilqa’ l-ewwel talba kif konvertita f’talba ghal divorzju wara r-rikors tal-konvenut tat-28 t’Ottubru 2021, u tiddikjara s-separazzjoni u divorzju tal-konjugi X u dan ghal ragunijiet attribwibbli lill-konvenut, senjatament l-adulterju kommess minnu fuq martu.

1. Tilqa’ t-tieni talba b’mod limitat kif spjegat iktar ‘il fuq, b’dana illi l-omm tigi fdata l-kura u l-kustodja esklussiva limitatament fir-rigward tal-edukazzjoni tal-minuri, izda fejn ghandu x’jaqsam ma’ sahha u hrug o meno ta’ passaporti, id-decizjonijiet ghandhom jibqghu jittiehdu mill-partijiet konguntivament.

1. Takkorda access versu l-minuri ghall-missier hekk kif spjegat iktar ‘il fuq fis-sentenza.

1. Tilqa’ r-raba’ talba u tiddikjara li l-konvenut iddekada minn kull dritt minghand martu u ghalhekk tapplika fil-konfront tieghu d-disposizzjponijiet tal-artikolu 48 et seq tal-Kap. 16.

1. Tilqa’ l-hames talba u in segwitu ghat-terminazzjoni tal-komunjoni kif deciz b’sentenza tal-31 ta’ Mejju 2018, tillikwida l-komunjoni kif spjegat iktar ‘il fuq fis-sentenza.

1. Tilqa’ s-sitt talba u tawtorizza lill-attrici tghix fid-dar gja matrimonjali ma’ binha ad eskluzjoni tal-konvenut.

1. Tilqa’ s-seba’ talba limitatament fir-rigward tal-manteniment tal-wild skont kif spjegat iktar ‘il fuq. 

Inoltre tiddikjara wkoll li ghalkemm il-mara ma ddekadietx mid-dritt taghha li titlob manteniment minghand zewgha, stante li jirrizulta li qed tahdem, m’ghandux ikun hemm hlas mensili favuriha u dan b’riserva ghad-dritt taghha li tfittex lil zewgha ghall-manteniment, f’kaz li ghal ragunijiet ta’ sahha hija ma tkunx tista’ tahdem u/jew jekk ic-cirkostanzi taghha jinbidlu ghal ragunijiet li ma jiddependux minnha.

1. Tichad it-tmien talba stante li ma ingabitx prova tal-istess.

1. [bookmark: _GoBack]Tilqa’ d-disa’ talba u tawtorizza lill-attrici tirriverti ghal kunjom xbubitha ossia ‘Z’.


L-ispejjez ghandhom ikunu interament a kariku tal-konvenut.

Imhallef
Onor Anthony Vella

Cettina Gauci 
Dep Reg 

